
KATA ALUAN PENGARAH 
JABATAN AGAMA ISLAM SELANGOR 

 

 
 

Segala puji bagi Allah S.W.T Tuhan Yang Maha Pengasih lagi Maha Penyayang, selawat 

dan salam buat junjungan besar Nabi Muhammad S.A.W pembawa rahmat seluruh alam. 

Alhamdulillah dipanjatkan kesyukuran ke hadrat Ilahi kerana dengan izin-Nya, Bahagian 

Undang-Undang Keluarga JAIS dapat menerbitkan Buku Tatacara Pengurusan Nikah, 

Cerai dan Rujuk Negeri Selangor ini dengan jayanya.  

 

Sememangnya Buku Tatacara ini amat penting sebagai sumber rujukan serta panduan 

kepada pegawai dan kakitangan di Bahagian Undang-Undang Keluarga dan juga di 

setiap Pejabat Agama Islam Daerah (PAID) yang terlibat dalam perkhidmatan 

pengurusan Nikah, Cerai dan Rujuk Orang Islam. Melalui Buku Tatacara ini, diharapkan 

pengurusan Nikah, Cerai dan Rujuk Orang Islam dapat diselaraskan dan seragam di 

seluruh Negeri Selangor, selaras dengan visi Jabatan yang berusaha untuk menjadi yang 

terbaik, bertaraf dunia dan diredhai Allah. 

 

Syabas dan tahniah kepada jawatankuasa yang terlibat kerana komited menjalankan 

usaha meningkatkan taraf profesionalisme pegawai dan kakitangan terutamanya dalam 

melaksanakan tugas dan amanah yang dipertanggungjawabkan dengan penuh 

berintegriti demi agama, bangsa dan negara.  

 
 

DATO’ HAJI MOHD SHAHZIHAN BIN AHMAD D.P.M.S, P.P.T 

Pengarah 
Jabatan Agama Islam Selangor  

TATACARA PENGURUSAN PERKAHWINAN, PERCERAIAN DAN RUJUK NEGERI SELANGOR

BAHAGIAN SATU
PERMULAAN

1. TAJUK RINGKAS DAN PERMULAAN KUATKUASANYA

Tatacara dan panduan ini bolehlah dinamakan sebagai “Tatacara
Pengurusan Perkahwinan, Perceraian Dan Rujuk Orang Islam Negeri
Selangor” dan hendaklah mula berkuatkuasa bermula 1 JanuariI 2024.

2. PEMAKAIAN

Tatacara ini hendaklah terpakai dalam menguruskan hal ehwal perkahwinan,
perceraian dan pembatalan perkahwinan serta ruju’ orang Islam di Negeri
Selangor.

BAHAGIAN DUA
KURSUS PRAPERKAHWINAN ISLAM

3. KURSUS PRAPERKAHWINAN ISLAM

3.1 Sijil Kursus Praperkahwinan Islam (KPPI) berpandukan Modul
Bersepadu Kursus Praperkahwinan Islam (MBKPI) yang diiktiraf oleh
Jabatan Kemajuan Islam Malaysia (JAKIM) dan Jabatan Agama Islam
Negeri (JAIN) hendaklah dikemukakan oleh pemohon semasa
membuat permohonan untuk kebenaran berkahwin.

3.2 Pemohon berikut DIKECUALIKAN daripada menghadiri KPPI :

a) Pernah berkahwin / Berkahwin; atau

b) Berumur 45 tahun dan ke atas serta belum pernah berkahwin;
atau

c) Orang kelainan upaya (pekak / bisu) atau mana-mana orang
yang dinilai kondisinya wajar oleh Pendaftar; atau

d) Mualaf (orang asal / pribumi); atau

e) Warganegara Malaysia yang menetap dan menjalankan akad
nikah di luar negara; atau

f) Warganegara Asing

TATACARA PENGURUSAN PERKAHWINAN, PERCERAIAN DAN RUJUK NEGERI SELANGOR

BAHAGIAN TIGA
UJIAN SARINGAN HUMAN IMMUNODEFICIENCY VIRUS (HIV)

4. UJIAN SARINGAN HUMAN IMMUNODEFICIENCY VIRUS (HIV)

4.1 Setiap pemohon yang akan berkahwin dalam Negeri Selangor
hendaklah menjalani pemeriksaan ujian saringan HIV di klinik-klinik
kesihatan kerajaan atau hospital kerajaan dalam atau luar negara.

Nota :

● Ujian saringan HIV yang diperolehi dari hospital / klinik kerajaan
dari luar negara tidak perlu diendors di hospital / klinik kerajaan di
Malaysia.

● Ujian saringan HIV yang diperolehi dari hospital / klinik swasta
dari luar negara hanya boleh diterima jika tiada hospital / klinik
kerajaan di luar negara yang mengendalikan ujian saringan berkaitan.

4.2 Ujian saringan HIV hanya sah digunakan dalam tempoh enam (6) bulan
sahaja dari tarikh ujian saringan dijalankan sehingga tarikh akad nikah.

4.3 Pemohon hendaklah melakukan semula ujian saringan HIV sekiranya
ujian saringan HIV terdahulu telah tamat tempoh enam (6) bulan.

4.4 Sekiranya keputusan ujian saringan HIV reaktif, pemohon hendaklah
mendapatkan khidmat nasihat dari Pejabat Agama Islam Daerah (PAID)
seperti yang ditetapkan dalam kepada Garis Panduan Pelaksanaan
Khidmat Nasihat dan Rundingcara HIV.

4.5 Hanya Pendaftar sahaja dibenarkan untuk memaklumkan keputusan
ujian saringan HIV pemohon kepada wali pihak perempuan.

4.6 Pemeriksaan ujian saringan HIV adalah dikecualikan kepada:

a) Pasangan yang ingin bernikah semula dalam tempoh enam (6)
bulan setelah tamat tempoh iddah; atau

b) Pasangan yang ingin bernikah semula dalam tempoh enam (6)
bulan selepas difaraqkan pernikahan oleh Mahkamah.

